
Muananyi, umvua meyi anyi bimpe, teleja matshu ebe ku mianda indi 
nkuambila.
Meyi aa kaumuki ku mesu kuebe; waateke munda mua mutshima webe.
Bualu bua adi muoyo kudi badi baapeta, adi asangaja mibidi yabo yonso.

(4:20-22)

Bupele ne bundu bidi bilua kudi muntu udi ubenga diyisha, kadi udi 
udimuka padibo bamubela udi mutumbishibue. (13:18)

Udi utumikila diyisha udi mu njila wa muoyo, kadi udi ubenga bamubedi 
udi upambuka mu njila. (10:17)

Eyemena Yehowa ne mutshima webe wonso, kueyemenyi dijingulula 
diebe dia mianda. Umumanye yeye bimpe mu bienzedi biebe bionso, yeye 
neakululamishile njila yebe.
Kuikadi muena meji ku mesu kuebe wewe; utshine Yehowa, umuke ku 
malu mabi.  (3:5-7)

Ditshina dia Yehowa didi diyisha dia meji, ne kudipuekesha kudi kuya 
kumpala kua butumbi. (15:33)

Muananyi, kupetudi dikengesha didi Yehowa ukuyisha nadi, kubela 
kuende kakukutondi.
Bualu bua Yehowa udi ubela udiye munange, bu rrmdi tatu ubela 
muanende mulume udi umusankisha.       (3:11-12)

Njila wa bantu bakane udi bu diba dia kabundubundu, didi ditema ne 
dikenkakenka too ne pakumbana diba dia munda munya. Njila wa bantu 
babi udi bu midima mikole; kabena bamanye tshidi tshibalenduisha.

(4:18-19)

Kubuedi mu njila wa bantu babi nansha, kuendi mu njila wa bienzedi bibi. 
Epuka ku njila awu, kupitshimu nansha; umukamu, pita kumpala.
Mu njila wa buakane mudi muoyo, kadi mu njila wa bubi mudi lufu.

(4:14-15. 12:28)

Udi wenda ne bena meji udi ulua muena meji, kadi udi ubuelakana ne 
bapote neakenge bua bualu ebu. (13:20)

Udi ulama mukana muende ne ludimi luende udi ulama muoyo wende bua 
kaubuedi mu makenga. (21:23)

Dijingulula dia malu nedikulame; bua kukupandisha ku njila wa malu
mabi. (2:11)
Kudi bintu binayi bitamba bukese panshi pa buloba, kadi bidi ne meji 
male:
Tunkenene tudi bu bantu badi kabayi ne bukole, kadi tudi tubuta bia kudia 
biatu mu tshikondo tshia munya.



Nyama ya nsenji idi bu bantu batekete, kadi idi yasa nsubu yayi munkatshi
mua mabue.
Mikumbi kayena ne mukelenge, kadi buonso buayi idi yenda bu mialu ya 
mvita.
Udi mua kukuata musodi ne bianza, kadi wowo udi mu mbalasa ya 
bakelenge.     (30:24-28)

Kudi muena meji njila wa muoyo udi kulu, bua yeye epuke ku Muaba wa 
Bafue udi panshi. (15:24)

Kudisua kudi kuya kumpala kua dibutuka, mutshima wa kudibandisha udi 
uya kumpala kua dipona.
Kudipuekesha kudi kuya kumpala kuabutumbi.         (16:18.18:12)

Udi ufuila mupele luse udi usombesha Yehowa bintu; yeye 
neamuenzele bimpe ku buimpe buakamuenzeleye. (19:17)

Muntu udi mua kueyemenyibua neavudijibue ne masanka a bungi, kadi udi
ne lukuluku bua kudivuija mubanji kena ubinga. (28:20)

Munga muntu udi wabanyina bantu bintu, kadi udi ubivudija; mukuabo udi
upala bantu bidiye ne bua kubapa udi ukengela bintu.
Muena mutshima wa dipa neavuijibue mubanji; wamiamina bakuabo mayi
neamiaminyibue pandi mayi kabidi.     (11:24-25)

Udi upetula muena mutumba nende udi wenza bualu bubi, kadi udi ufuila 
bena dikenga luse udi ne disanka ... neavudishibue disanka, bualu bua udi 
wabanyangana bia kudia biende nebapele.  (14:21.22:9)

Udi ukengesha mupele udi upenda Mufuki wende, kadi udi uleja 
mukengedi wa bintu luse udi umutumbisha. (14:31)

Muntu udi wamba meyi malelela neashaleku kashidi, kadi udi wamba 
meyi a mashimi udiku anu katupa kipi. (12:19)

Mishiku idi yamba mashimi idi itondesha Yehowa, kadi badi benza malu a
bushuwa badi bamusankisha. (12:22)

Muntu mubi udi witabuja mbuejilu misokoka muinshi mua tshivualu bua 
kupumbisha kulumbulula kuakane. (17:23)

Udi ulama mukana muende ne ludimi luende udi ulama muoyo wende bua 
kaubuedi mu makenga. (21:23)

Ulame mutshima webe ne dilama dionso, bualu bua munda muawu mudi 
mupatuka mishimi yonso ya muoyo.   (4:23)

Udi usokoka matomboka ende kena wikala ne diakelengele, kadi udi uwa-
tonda, uwalekela, neafuidibue luse.
Disanka didi kudi muntu udi utshina malu mabi misangu yonso, kadi udi 



ukolesha mutshima wende neabuele mudikenga.     (28:13-14)

Mvinyo udi museki wa bantu, maluvu makole adi bu muena diyoyo; 
muntu yonso udi ubikuatshika kena ne meji.   (20:1)

Udi wenda masandi ne mukaji kena ne lungenyi, udi wenza muanda awu 
udi udibutula.   (6:32)

Bua munyi, wewe muananyi, muudi ne bua kukuatshika ne dinanga dia 
mukaji wa bende, ne bua kuela tshitupa mu tshiadi tshia muena 
tshiendenda?
Bualu bua njila ya muntu idi ku mesu kua Yehowa, yeye udi widikija njila 
yende yonso bimpe.       (5:20-21)

Nunku nuenu, bana banyi ba balume, umvuayi diyi dianyi, nuteleja matshu
ku meyi a mukana muanyi.
Mutshima webe kausesuki bua kuyila mu njila yende, kupambuki bua 
kubuela mu njila idiye wendela.
Bua bantu bakutapeye bapone panshi badi ba bungi; e, bonso bakushipeye 
badi musumba munene. Nzubu wende udi njila wa ku Muaba wa Bafue, 
udi upueka too ne ku nzubu ya lufu.       (7:24-27)

Disankisha didi difuma kudi Yehowa didi divuija bubanji, ne kena 
utenteka kanyinganyinga pamutu padi. (10:22)

Muananyi, kupu diyisha dianyi muoyo kadi mutshima webe utumikile 
mikenji yanyi; bua neyikutentekashile dilepa dia matuku ne bidimu bia 
muoyo ne ditalala.
Luse ne lulamatu lua ku bushuwa kabiumuki kuudi. Ubisuike mu nshingu 
muebe, ubifunde mu mutshima webe.
Nunku neusangane diakalengele ne lumu luimpe ku mesu kua Nzambi ne 
kua bantu.  (3:1-4)

Nunku, bana banyi ba balume, nungumvuile: bua badi balamata mu njila 
yanyi badi ne disanka.
Umvuayi diyisha, nuikale ne meji, kanudipetudi nansha.
Bualu bua wansangana udi usangana muoyo, udi upeta diakalengele kudi 
Yehowa. Kadi wapanga kunsangana udi wenzela muoyo wende bibi; 
bonso badi bankina badi bananga lufu.       (8:32-36)

